
NASIONAL KES POLITIK PENDIDIKAN WILAYAH

Laksana PKP ikut lokaliti untuk elak
kesan ekonomi
Oleh Suzalina Halid - Mei 2, 2021 @ 3:33pm
suzalina@bh.com.my

Gambar hiasan

KUALA LUMPUR: Perintah Kawalan Pergerakan (PKP) hanya perlu
dilaksanakan mengikut lokaliti dan bukannya secara menyeluruh di negeri
untuk memastikan kesan ekonomi boleh diminimumkan akibat
penguatkuasaan sekatan berkenaan.

Sektor ekonomi juga perlu dikecualikan sepenuhnya daripada
pelaksanaan PKP berikutan industri dan perniagaan tidak mampu lagi
berhadapan dengan sebarang sekatan.

Presiden Persekutuan Pekilang-Pekilang Malaysia (FMM), Tan Sri Soh
Thian Lai, berkata ini kerana sebarang sekatan baharu dikhuatiri akan
menjejaskan perniagaan dengan kemungkinan segelintir sektor industri
bakal berdepan penamatan operasi.

"Ia seterusnya boleh menjejaskan mata pencarian rakyat. Kita
berpendapat PKP tidak harus dilaksanakan untuk seluruh negara ataupun
ke atas keseluruhan negeri, tetapi ia perlu ditumpukan di kawasan yang
disasarkan saja.

"Selain itu, hospital swasta juga disarankan untuk membantu kerajaan
dengan menerima lebih ramai pesakit termasuk kes COVID-19," katanya
ketika dihubungi BH, di sini.

Semalam, Perdana Menteri, Tan Sri Muhyiddin Yassin, dilaporkan berkata,
kerajaan akan menilai semula pelaksanaan PKP yang sedang berkuat
kuasa khususnya di negeri yang sedang mengalami peningkatan kes
positif COVID-19 secara mendadak.

Pada masa sama, Thian Lai berkata, kerajaan juga digesa menyegerakan
program vaksinasi nasional termasuk cadangan vaksinasi untuk sektor
ekonomi dijalankan di premis sektor perkilangan dan perkhidmatan
berkaitan perkilangan.

Beliau berkata, ia seperti yang sedang diusahakan antara persatuan
bersama Kementerian Perdagangan Antarabangsa dan Industri (MITI),
Kementerian Kesihatan (KKM) serta Kementerian Sains, Teknologi dan
Inovasi (MOSTI).

Sementara itu, Presiden Persatuan PKS Malaysia, Datuk Michael Kang
Hua Keong, berkata kerajaan perlu bersedia melihat lebih banyak
penutupan sektor perniagaan dan kehilangan lebih banyak pekerjaan jika
PKP dilaksanakan secara menyeluruh.

Beliau berkata, sejak penguatkuasaan PKP Mac tahun lalu, majoriti PKS
terpaksa menutup operasi mereka berikutan tidak mampu membayar
sewa kerana pendapatan terjejas.

"Pelaksanaan PKP tidak seharusnya dilaksanakan seluruh negeri, namun
fokus kepada lokaliti kerana PKP tidak mampu menanggung satu lagi
pusingan PKP.

"Kita mencadangkan kerajaan menggunakan sepenuhnya fasiliti yang ada
untuk mengawal dan menjejaki kawasan panas serta melarang aktiviti
sosial, namun meneruskan sektor ekonomi," katanya.

Beliau berkata, kerajaan juga diminta terus menyalurkan bantuan kepada
industri PKS sepanjang pelaksanaan perintah kawalan khususnya
meneruskan program subsidi upah (PSU) yang kini memasuki fasa ketiga.

"Kerajaan juga perlu memberikan subsidi sewa sehingga 50 peratus
kepada PKS bagi tempoh sekurang-kurangnya tiga bulan untuk
memastikan kelangsungan operasi," katanya.

